
TUAIRISC 
AR 

CHÁILÍOCHT NA FOGHLAMA AGUS AN TEAGAISC SA GHAEILGE 
______________________________________________________________________________ 
 
 
EOLAS MAIDIR LEIS AN GCIGIREACHT 
 
Dátaí na cigireachta 13, 14 Feabhra 2014 

Na gníomhaíochtaí cigireachta ar tugadh 
fúthu 
• Athbhreithniú ar cháipéisí ábhartha  

• Plé leis an bpríomhoide agus leis na 

múinteoirí 

• Caidreamh le scoláirí 

• Breathnú ar theagasc agus ar fhoghlaim i rith 

chúig thréimhse ranga 

• Athbhreithniú ar obair na scoláirí  

• Aiseolas don phríomhoide, don phríomhoide 

tánaisteach agus do na múinteoirí 

 
 
PRÍOMHCHINNTÍ   

• Bhí cáilíocht an teagaisc ag leibhéal a bhí go maith agus tairbheach agus bhain buanna le 

cáilíocht na foghlama sa chuid ba mhó de na ceachtanna. 

• Bhí dea-atmaisféar sna ceachtanna agus bhí comhoibriú iomlán á thabhairt ag na scoláirí. 

• Bhí aird áirithe ar an difreáil, rud a thug deis do scoláirí de chumais éagsúla freagra gearr 

a thabhairt nó iarracht níos mó a dhéanamh chun iad féin a chur in iúl. 

• Tá seasamh maith ag an nGaeilge i bPobalscoil na nDomhnaí, tá tacaíocht láidir don 

ábhar le fáil ón mbainistíocht shinsearach agus leagtar amach ionchais arda di. 

• Tá an soláthar a dhéantar don ábhar ar an gcuraclam agus ar an tráthchlár ar 

ardcháilíocht. 

• Léiríonn rátaí rannpháirtíochta na scoláirí san ábhar, sa tsraith shóisearach go háirithe, go 

bhfuil an líon is mó scoláirí á spreagadh le tabhairt faoin ardleibhéal. 

 

PRÍOMH-MHOLTAÍ  

• Ba chóir díriú ar thaithí a thabhairt do na scoláirí ar mhíreanna den teanga á labhairt ag 

foinsí eile, de bhreis ar an múinteoir, a mhinice agus is féidir; tá acmhainní teicneolaíocht 

faisnéise agus cumarsáide (TFC) lánoiriúnach chuige seo. 

• B’fhiú iarracht a dhéanamh le gnáthchomhrá a chleachtadh níos mó leis na scoláirí mar 

mhír rialta sa cheacht.  

• Tá gá le gné an mheasúnaithe i bplean an ábhair a fhorbairt toisc an cuntas a bheith ró-

ghinearálta mar atá; ba cheart aird ar leith a dhíriú ar mheasúnú ar labhairt na teanga agus 

mar a dhéanfar sin i ngach aon bhliain, ar bhonn leanúnach, agus mar chuid de na 

scrúduithe tí.  

RÉAMHRÁ 

Tá an Ghaeilge lárnach sna cláir oideachais uile atá á gcur ar fáil i bPobalscoil na nDomhnaí, lena 

n-áirítear na cláir roghnacha, Clár Scoile an Teastais Shóisearaigh (CSTS), an Idirbhliain, agus an 

Ardteistiméireacht Fheidhmeach (ATF), chomh maith leis an Teastas Sóisearach agus an 

Ardteistiméireacht bhunaithe. 484 scoláire atá cláraithe don scoilbhliain 2013/14 agus tá 30 

scoláire eile ar chúrsaí Breisoideachais, rud a thugann an rollachán iomlán os cionn 500 scoláire. 

Tá an scoil páirteach sa scéim Seachadadh Comhionannais Deiseanna i Scoileanna (DEIS).   

 

TEAGASC AGUS FOGHLAIM 

• Bhí cáilíocht an teagaisc ag leibhéal a bhí go maith agus tairbheach sna cúig cheacht a 

breathnaíodh agus bhain buanna le cáilíocht na foghlama sa chuid ba mhó de na 

ceachtanna. 

• Bhí dearcadh agus cur chuige dearfach in uachtar sa teagasc sna ceachtanna, cur chuige a 

chothaigh féinmhuinín i measc na scoláirí i leith an dúshláin a bhí rompu. 

• Leagadh amach spriocanna foghlama soiléire i dtús an cheachta don chuid ba mhó agus 

chuir sé seo sprioc cinnte roimh na scoláirí le díriú air. Sna samplaí ab fhearr cuireadh na 

spriocanna sin in iúl ar bhealach an-chuiditheach a leag béim ar ‘Beidh mé in ann . . . ’ I 

gcásanna eile cuireadh ábhar an cheachta amháin in iúl. 

• Bhí na modhanna ceistiúcháin a cleachtadh sa teagasc sásúil. Bhí aird áirithe ar an 

difreáil, rud a thug deis do scoláirí de chumais éagsúla freagra gearr a thabhairt nó 

iarracht níos mó a dhéanamh chun iad féin a chur in iúl. B’fhiú an scil seo a fhorbairt níos 

mó. Ba chóir dúshlán cuí a chur roimh na scoláirí is inniúla freisin.  

• Bhí an sprioctheanga in úsáid ag na múinteoirí i rith an ama; bhí cáilíocht na teanga sin 

go han-mhaith don chuid ba mhó agus thuig na scoláirí cuid mhór. Bhain míchruinneas le 

cáilíocht chruinneas na teanga sa teagasc in áiteanna agus ba mhaith an ní cúrsa 

athnuachana cruinnis sa teanga a dhéanamh ó thráth go chéile.   

• Léiríodh an-chumas sa teagasc i rang sóisearach le héagsúlacht i ngníomhaíochtaí na 

foghlama. Bhain na scoláirí an-taitneamh as cluiche boird, nathracha agus dréimirí, ar 

mhaithe leis na briathra neamhrialta a chleachtadh. Bhí an uimhearthacht á cur chun go 

cinn sa chluiche seo freisin leis an gcomhaireamh a bhí á dhéanamh trí Ghaeilge.     

• Ba chóir díriú ar thaithí a thabhairt do na scoláirí ar mhíreanna den teanga á labhairt ag 

foinsí eile, de bhreis ar an múinteoir, a mhinice agus is féidir. Tá acmhainní TFC 

lánoiriúnach chuige seo. Tá féidearthachtaí móra i gceist anseo freisin leis an 

mbuíonteagasc atá leagtha amach don Idirbhliain.    

• Moladh ar cháilíocht an teagaisc i rang ATF ba ea an fonn a léirigh na scoláirí seo chun 

páirt a ghlacadh go fonnmhar in imeachtaí an cheachta. Bhí sásamh le fáil acu as dul chun 

cinn a dhéanamh le míreanna cluastuisceana, léamhthuisceana, agus scríbhneoireachta a 

bhí tomhaiste go maith dá gcumais. 

• Bhí obair na scoláirí sna cóipleabhair le moladh agus tá scóip ann chun breis aitheantais a 

thabhairt ar an obair sin agus níos mó den treoir chuiditheach a thabhairt ar cháilíocht na 

hoibre sin.  

• Bhí timpeallacht foghlama ar ardcháilíocht curtha ar fáil sna seomraí ranga don Ghaeilge 

a thug spreagadh don fhoghlaim. 

• Bhí dea-atmaisféar sna ceachtanna go léir agus bhí comhoibriú iomlán á thabhairt ag na 

scoláirí. I rang amháin chuir na scoláirí in iúl go macánta go raibh siad i sáinn ag an tasc a 

leagadh rompu – scéal a chumadh ar shraith pictiúr a tugadh dóibh. Dea-chomhartha a bhí 

ann ar an gcaidreamh idir na múinteoirí agus na scoláirí agus tuigeadh uaidh seo go raibh 

tasc an cheachta ró-uaillmhianach agus ró-dhúshlánach. 

• B’fhiú iarracht a dhéanamh le gnáthchomhrá a chleachtadh níos mó leis na scoláirí mar 

mhír rialta sa cheacht. Teastaíonn comhoibriú na scoláirí agus scileanna maithe 

cumarsáide ón múinteoir chuige seo. Bhí an dá ní sin ar fáil sna ceachtanna.  

 

SOLÁTHAR AN ÁBHAIR AGUS TACAÍOCHT NA SCOILE UILE 

• Tá seasamh maith ag an nGaeilge sa scoil agus tá tacaíocht láidir le fáil ón mbainistíocht 

shinsearach. Dá chomhartha seo, ba i nGaeilge a roghnaigh ionadaithe na scoile an plé ar 

fad a dhéanamh in imeacht na cigireachta ábhair sa scoil, agus i ngach comhfhreagras a 

bhain leis.   

• Tá an soláthar de chúig thréimhse ranga in aghaidh na seachtaine ar an tráthchlár i ngach 

bliain ar ardcháilíocht agus tá an soláthar don ATF agus don Idirbhliain bisiúil. Tá 

dáileadh cothrom de cheachtanna Gaeilge le fáil ag gach rang i gcaitheamh na seachtaine.     

• Leagtar ardionchais amach don Ghaeilge agus léiríonn rátaí rannpháirtíochta na scoláirí 

san ábhar, sa tsraith shóisearach go háirithe, go bhfuil an líon is mó scoláirí á spreagadh 

le tabhairt faoin ardleibhéal. Léiriú eile ar na hionchais seo is ea an riar íseal de na 

scoláirí atá ag gabháil den bhonnleibhéal sa dá shraith. 

• Tá an soláthar ar acmhainní teagaisc lánsásúil agus tá scéim scoláireachtaí Gaeltachta ann 

mar spreagadh do na scoláirí. 

• Tugtar an-tacaíocht d’fhorbairt ghairmiúil leanúnach (FGL) na múinteoirí agus tá freastal 

an-mhaith déanta ar imeachtaí na seirbhíse tacaíochta don Ghaeilge.  

 

PLEANÁIL AGUS ULLMHÚCHÁN 

• Bhí an phleanáil ghearrthéarmach do na ceachtanna go maith agus bhí acmhainní réitithe 

ar nós dáileán clóscríofa a úsáideadh go maith leis an bhfoghlaim a bhuanú.  

• Seachas acmhainn chluastuisceana, bhí feidhm léiriúcháin don chuid ba mhó leis na 

hacmhainní TFC a úsáideadh sna ceachtanna.     

• Tá gnéithe maithe le haithint ar phlean na roinne ábhair. Tá cuntas athmhachnamhach ann 

a aithníonn laigí suntasacha san ábhar ag scoláirí na chéad bhliana agus tá sé le moladh 

go bhféachtar leis na heasnaimh sin a leigheas seachas milleán a leagadh ina dtaobh. 

• Ba chóir na liostaí topaicí atá aitheanta sna scéimeanna oibre a fhorbairt agus aird a dhíriú 

ar na spriocanna foghlama a bheidh le baint amach, na spriocanna sin a bheith éagsúil ó 

bhliain go bliain, agus ó leibhéal go chéile. Ba chóir na hacmhainní, na gníomhaíochtaí 

foghlama, agus na modhanna measúnaithe a thacóidh leo a lua leo.   

• Tá gá le gné an mheasúnaithe i bplean an ábhair a fhorbairt, cuntas atá ró-ghinearálta mar 

atá. Ba cheart aird ar leith a dhíriú ar mheasúnú ar labhairt na teanga agus mar a dhéanfar 

sin i ngach aon bhliain, ar bhonn leanúnach, agus mar chuid de na scrúduithe tí.  

 



 5

Ag deireadh na meastóireachta, pléadh dréachtchinntí agus dréachtmholtaí na meastóireachta seo 

leis an bpríomhoide, leis an bpríomhoide tánaisteach agus leis na múinteoirí ábhair. Tugadh deis 

do bhord bainistíochta na scoile a thuairim a léiriú ar thorthaí agus ar mholtaí na tuairisce i 

scríbhinn; ní bhfuarthas freagra ón mbord. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Foilsíodh: Meitheamh 2014 

 


